
Yadushaila Yoganarasimha Suprabhatam

યદુશૈલયોગનરસિંહ   સુપ્રભાતમ્

। શુભમસ્તુ ।
જગ્ગૂ શ્રી વકુલભૂષણકવિ વિરચિતં
યદુશૈલયોગનરસિંહ   સુપ્રભાતં
શ્રીમતે રામાનુજાય નમઃ ।
શ્રીમતે નરસિંહાય   નમઃ ।
કૌસલ્યા સુપ્રજા રામ પૂર્વા સન્ધ્યા પ્રવર્તતે ।
ઉત્તિષ્ઠ નરશાર્દૂલ કર્તવ્યં દૈવમાહ્નિકમ્॥ ૧॥
ઉત્તિષ્ઠોત્તિષ્ઠ ગોવિન્દ ઉત્તિષ્ઠ ગરુડધ્વજ ।
ઉત્તિષ્ઠ કમલાકાન્ત ત્રૈલોક્યં મઙ્ગલં  કુરુ॥ ૨॥
સ્મૃત્વા તાતવધં સ્વકારણભવં ખિદ્યન્નટન્ભૂતલં
પ્રહ્લાદઃ પ્રતિપદ્ય પર્વતમમું મોમન્તમન્તર્મુખઃ ।

સાલગ્રામતનું તનું નરહરે ભોસ્ત્વાં નિધાય ક્વશ્ચિત્
સ્નાત્વૈત્ય ત્વદદર્શનાત્સ્તુતિપરસ્ત્વામાપ સૂષોઽસ્તુ તે॥ ૧॥

યોગીન્દ્રમાનસસરોવરરાજહંસ
યદ્વદ્રિશ‍ૃઙ્ગતટકન્દર  ભવ્યવાસ ।

યોગાસનપ્રકટિતાશ્રિતકાઙ્ક્ષિતાર્થ-
દાનાત્તયોગ નૃહરે તવ સુપ્રભાતમ્॥ ૨॥

પ્રહ્લાદરક્ષણકૃતે નરસિંહરૂપઃ 
સ્તમ્ભોદરાન્નનુ ઝડિત્યુદભૂર્મુરારે ।

ભક્તાર્થમેવમવિચિન્તિતચિત્રવેષઃ
ભાસિ પ્રભો નરમૃગેન્દ્ર તવ પ્રભાતમ્॥ ૩॥

ચક્રાયુધોઽપિ નખદારિતશત્રુવક્ષાઃ
ચન્દ્રાનનોઽપિ ધૃતસિહ્યમુખો મુકુન્દ  ।

કણ્ટાર્પિતાયતસિરો   વનમાલ્યપીદં

યદુશૈલયોગનરસિંહ   સુપ્રભાતમ્

ભક્તાર્થમેવ નનુ તે નૃહરે પ્રભાતમ્॥ ૪॥
પ્રહ્લાદભક્તિભરવશ્યમના મુરારે
તત્પ્રાર્થનાનુગુણમત્ર નૃસિંહરૂપઃ   ।

અર્ચ્યાકૃતિર્વિલસસિ    પ્રતિપન્નયોગઃ
વાત્સલ્યમાશ્રિતજને બત તે પ્રભાતમ્॥ ૫॥

ઉત્તુઙ્ગશ ‍ૃઙ્ગમધિરુહ્ય  કુતસ્સ્થિતોઽસિ
વૃદ્ધોઽપિ દૂરગત ભક્તજનેક્ષણાર્થમ્ ।

કિંવા   સુદૃષ્ટચર એવ જરત્સ્વભાવઃ
વાત્સલ્યકાર્યમિદમચ્યુત તે પ્રભાતમ્॥ ૬॥

કલ્યાણદિવ્યસરસીપ્રતિબિમ્બિતોઽયં
યદ્વદ્રિશ‍ૃઙ્ગવિતતોચ્છ્રિતગોપુરોઽપિ   ।

પ્રાતઃ પવિત્રસલિલે નનુ મજ્જતીવ
શ્રીમન્નૃસિંહ   તદભૂત્તવ સુપ્રભાતમ્॥ ૭॥

શ્રીયાદવાદ્રિરમણીયવિશાલસાનુ-
વૃક્ષેષુ સુપ્તિમપહાય પતત્રિણોઽપિ ।

કૂજન્તિ કર્ણમધુરં તવ જાગરાય
યદ્વદ્રિદીપ નૃહરે તવ સુપ્રભાતમ્॥ ૮॥

ત્વય્યાહિતાખિલભરા મનુજાસ્સભક્તિ
કલ્યાણતીર્થમવગાહ્ય ધૃતોર્ધ્વપુણ્ડ્રાઃ ।

ત્વન્મન્દિરાઙ્કણતટે ફલપુષ્પહસ્તાઃ
તિષ્ઠન્તિ નાથ નૃહરે તવ સુપ્રભાતમ્॥ ૯॥

પ્રાલેયશીતલતરઙ્ગવહાષ્ટતીર્થ -
પૂતામ્બુશીકરકણોદ્વહનાતિમન્દઃ ।

સાનુપ્રરૂઢસુમસન્તતિગન્ધવાહી
વાતિ પ્રભો મરુદયે તવ સુપ્રભાતમ્॥ ૧૦॥

તીર્થાભિષેકસમયે નરસિંહ   સાન્દ્ર-
હારિદ્રચૂર્ણપરિકર્મિતસર્વગાત્રઃ   ।

સાક્ષાદ્ગુહાન્તરગતો વ્રત કેસરીવ
સંદૃશ્યસે યદુગિરૌ તવ સુપ્રભાતમ્ઃ॥ ૧૧॥

ભક્તાર્થમેવ યદુશૈલતટે નિષણ્ણઃ
વાત્સલ્યસોઢજનતારચિતાપરાધઃ ।

સૌલભ્યકૃષ્ટજનચિત્તવિલોચનોઽસિ
શ્રીમન્નૃસિંહ   યદુશૈલપતે પ્રભાતમ્॥ ૧૨॥

અષ્ટોત્તરોત્તમશતસ્થલસારભૂતે
વિખ્યાતદક્ષિણબદર્યભિધે મનોજ્ઞે ।

શ્રીયાદવાચલતટે કૃતસન્નિધાન
યોગાસનસ્થ નૃહરે તવ સુપ્રભાતમ્॥ ૧૩॥

ધૃત્વાત્મપાણિયુગલેન ચ શઙ્ખચક્રે
હસ્તદ્વયેન પરિદર્શિતપાદપદ્મઃ   । (પાદયુગ્મઃ)

એતદ્વયાઙ્કિતભુજા ઇદમાશ્રયધ્વ-
મિત્યાદિશસ્યયિ કિમત્ર હરે પ્રભાતમ્॥ ૧૪॥

મર્ત્યાલિદુષ્કૃતગજવ્રજપિઙ્ગદૃષ્ટે
પઞ્ચાગ્ર્યભાગવતસેવિતપાદપદ્મ ।

ભક્તાર્પિતાખિલપરિષ્કરણોજ્વલાઙ્ગ  
યદ્વદ્રિનાથ નૃહરે તવ સુપ્રભાતમ્॥ ૧૫॥

વૃક્ષાત્મતામુપગતા ઇહ સૂરયોઽપિ
પુન્નાગચમ્પકરસાલમુખસ્વરૂપાઃ ।

શાખાભુજાગ્રવિધૃતપ્રસવાઃ પિકાલિ-
નાદોચ્ચસામમુખરાસ્તવ સુપ્રભાતમ્॥ ૧૬॥

વક્ષસ્સ્થલેન કમલાં સતતં વહન્સન્
યોગૈકસક્તહૃદયોઽસિ વિચિત્રમેતત્ ।

ભક્તેષ્ટદઃ પુરુષકારમપેક્ષસે વા
નૂનં નૃસિંહ   યદુશૈલપતે પ્રભાતમ્॥ ૧૭॥

યોગાસનસ્થમુરુલમ્બિતજાનુબાહું
સ્તોકાવનમ્રવદનં કુટિલભ્રુવઞ્ચ  ।

પૃચ્છન્તમાગતસુખાગમનન્ત્વિવ ત્વાં
પશ્યામિ નાથ નૃહરે તવ સુપ્રભાતમ્॥ ૧૮॥

રામાનુજાર્યહૃદયાતુલમોદદાયિન્
શ્રીવૈષ્ણવારિનૃપચોલનિષૂદનેન ।

શ્રીભાષ્યકારકૃતમઙ્ગલસન્નુતાદ્ય
શ્રીયાદવાદ્રિનૃહરે તવ સુપ્રભાતમ્॥ ૧૯॥

શાન્તિર્મુખે નયનયોરપિ સન્નિધત્તે
પાણિદ્વયં પદયુગં પરિદર્શયત્તે ।

ભક્તાલિસંશ્રયણયોગ્યમિતીવ શંસત્
ભાતિ પ્રભો નરમૃગેન્દ્ર તવ પ્રભાતમ્॥ ૨૦॥

હત્વારિમપ્યપરિહાર્યરુષા તદીય-
રક્તં પિબંશ્ચ સિરયાભવમાવૃતોરાઃ ।

ઇત્યાત્મશાન્તિમધિગન્તુમિવાસિ યોગે
શ્રીયાદવાચલતટે નૃહરે પ્રભાતમ્॥ ૨૧॥

લોકે પ્રતિક્ષણમપિ પ્રતિપત્તુકામાઃ
ભોગાન્નરા દુરિતસન્તતિમાચરન્તિ ।

ઉત્તિષ્ઠ વત્સલતયા તદિહ ક્ષમસ્વ
શ્રીયાદવાદ્રિનૃહરે તવ સુપ્રભાતમ્॥ ૨૨॥

પૂર્વં રુષા પરુષરૂપમિયં સમેત્ય
માં શાન્તચિત્તમતનોત્સકલેક્ષણાર્હમ્ ।

એવં વિચિન્ત્ય કિમુ વક્ષસિ પઙ્કજાક્ષીં
ધત્સે શ્રિયં યદુગિરીશ તવ પ્રભાતમ્॥ ૨૩॥

દાનવ્રતાધ્વરતપઃપ્રભૃતેઃ ફલં યત્
ત્વન્નામસંસ્મરણમાત્રત એવ ભક્ત્યા ।

આપ્નોતિ તદ્દુરિતનાશમવાપ્ય  મર્ત્યઃ
શ્રીમન્નૃસિંહ   ભવતી ભવતુ પ્રભાતમ્॥ ૨૪॥

રક્ષાર્થમેવ નૃહરે ત્વયિ જાગ્રતીહ
પાપાત્મકોઽપિ ધુતભીતિરહં પ્રહૃષ્ટઃ ।

નૈર્ભર્યલબ્ધલઘુહૃચ્છરણં ગતોઽસ્મિ
ત્વત્પાદપદ્મયુગલં તવ સુપ્રભાતમ્॥ ૨૫॥

લોકે સ્વભાવમપહાય ન કિઞ્ચિદસ્તિ
સઙ્કલ્પ એવં તવ તાદૃશ ઇત્યવૈમિ ।

સંસ્કારમગ્નમતિરસ્મ્યત એવ નાથ
ત્રાયસ્વ પાપિનમમું નૃહરે પ્રભાતમ્॥ ૨૬॥

ત્વત્પાદપદ્મયુખલે સુદૃઢા નૃસિંહ 
ભક્તિર્ન મે હૃદિ ન ચ વ્રતદાનનિષ્ઠઃ ।

કૈઙ્કર્યબુદ્ધિરપિ જાતુ ન મે પ્રરૂઢા
ત્રાયસ્વ માં કરુણયા તવ સુપ્રભાતમ્॥ ૨૭॥

શ્રીવૈષ્ણવાગ્ર્યકુલલબ્ધજનિસ્તુ સોઽયં
રામાનુજાર્યચરણાશ્રયણૈકભાગ્યઃ ।

ઇત્યાદરેણ સુવિચિન્ત્ય મયિ પ્રસીદ
શ્રીમન્નૃસિંહ   તવ સમ્પ્રતિ સુપ્રભાતમ્॥ ૨૮॥

પૂર્વાનુવૃત્તગુરુસન્તતિમઙ્ગલોક્તિ -

સંસ્તૂયમાન યદુશૈલપતે નૃસિંહ   ।
તન્વન્સ્વયં ભુવનમઙ્ગલમાદિમૂર્તે
વિશ્વાત્મકો વિલસસીહ તવ પ્રભાતમ્॥ ૨૯॥

વેદાન્તવેદ્ય નિરવદ્યગુણામ્બુરાશે
લક્ષ્મીવિલાસનિલયાયિતરમ્યવક્ષઃ ।

પીતામ્બરોરુરુચિપિઙ્ગલકેસરૌઘ
શ્રીયાદવાચલપતે નૃહરે પ્રભાતમ્॥ ૩૦॥

કલ્યાણરૂપમશરણ્યશરણ્યમીડ્યં
કારુણ્યમાત્રકૃતસર્વજગત્પ્રસૂતિમ્ ।

બ્રહ્મેન્દુશેખરસુરેશસમર્ચિતાઙ્ઘ્રિં   
ત્વાં દ્રષ્ટુમસ્મિ નનુ દર્શય તે પ્રભાતમ્॥ ૩૧॥

આરાધનાય તવ નાથ સુવર્ણપૂર્ણ-
કુમ્ભપ્રસૂનતુલસીદલધૂપદીપાઃ ।

સજ્જા દ્વિજાંશ્ચ  નિગમસ્વરમઞ્જુકણ્ઠા-
સ્તિષ્ઠન્તિ જાગૃહિ હરે તવ સુપ્રભાતમ્॥ ૩૨॥

મઙ્ગલાશાસનમ્
ક્ષપિતાશ્રિતદુઃખાય રક્ષાદક્ષાય સાક્ષિણે ।
ૐકારરૂપિણે તસ્મૈ નરસિંહાય   મઙ્ગલમ્ ॥ ૧॥

ઉદ્ગિરત્યખિલાન્લોકાન્સંવર્તે ગ્રસતે ચ યઃ ।
ઉગ્રાય નરસિંહાય   તસ્મૈ સ્યાન્નિત્યમઙ્ગલમ્ ॥ ૨॥
સર્વૈરવધ્યં દૈત્યેશં તીક્ષ્ણાગ્રૈર્નખરૈસ્તુ યઃ ।
વિદાર્યાઽહન્નુરોદેશે તસ્મૈ વીરાય મઙ્ગલમ્ ॥ ૩॥
પદ્ભ્યામાક્રમ્ય પાતાલં શિરસા ત્રિદિવં તથા ।
અષ્ટદિગ્બાહુદણ્ડો  યસ્તસ્મૈ ભદ્રઞ્ચ વિષ્ણવે॥ ૪॥
તેજસા યસ્ય ચન્દ્રાર્કનક્ષત્રગ્રહવહ્નયઃ ।
જ્વલન્તિ તસ્મૈ જ્વલતે નરસિંહાય   મઙ્ગલમ્ ॥ ૫॥
વિનેન્દ્રિયાણિ સર્વત્ર સર્વં જાનાતિ સર્વદા ।
યસ્સર્વતોમુખાય સ્યાત્તસ્મૈ ભદ્રં રમાજુષે ॥ ૬॥
સટાતટિજ્જ્વલજ્જિહ્વસ્તીક્ષ્ણદંષ્ટ્રાત્વિહુજ્વલઃ  ।
યો ભાતિ નરસિંહાય   તસ્મૈ સ્યાન્નિત્યમઙ્ગલમ્ ॥ ૭॥
યન્નામસ્મરણાદ્ભીતા ભૂતવેતાલરાક્ષસાઃ ।
રોગા નશ્યન્તિ તસ્મૈ સ્યાદ્ભીષણાય ચ મઙ્ગલમ્ ॥ ૮॥
યં સમાશ્રિત્ય સર્વોઽપિ સકલં ભદ્રમશ્નુતે ।
શ્રિયા જુષ્ટાય  તસ્મૈ સ્યાદ્ભદ્રાય ચ સુમઙ્ગલમ્ ॥ ૯॥
સાક્ષાદ્વિપક્ષં મૃત્યુઞ્ચ ભક્તાનાં યો વિનાશયેત્ ।
મૃત્યોશ્ચ મૃત્યવે તસ્મૈ નરસિંહાય   મઙ્ગલમ્ ॥ ૧૦॥
યસ્મૈ કૃત્વા  નમસ્કારં વિધાયાત્મનિવેદનમ્ ।
ત્યક્તદુઃખો નરઃ કામાનશ્નુતે તં નમામ્યહમ્॥ ૧૧॥
દાસભૂતાસ્સ્વતસ્સર્વે હ્યાત્માનઃ પરમાત્મનઃ ।
અતોઽહમપિ તે દાસ ઇતિ મત્વા નમામ્યહમ્॥ ૧૨॥
આધિવ્યાધિમહાભીતિમહાદુઃખનિવારક ।
અપારકરુણાસિન્ધો દિવ્યસિંહ   નમોઽસ્તુ તે॥ ૧૩॥
પૂર્વાચાર્યકૃતૈર્ભક્ત્યા મઙ્ગલાશાસનૈશ્ચિરાત્  ।
સ્તૂયમાનાય તસ્મૈ સ્યાન્નરસિંહાય   મઙ્ગલમ્ ॥ ૧૪॥
ફલશ્રુતિઃ -
સુપ્રભાતમિદં ભક્ત્યા પ્રાતરુત્થાય યઃ પઠેત્ ।

આયુરારોગ્યમૈશ્વર્યં સોશ્નુતે હર્યનુગ્રહાત્॥ ૧૫॥
ઇતિ શ્રીજગ્ગૂવકુલભૂષણકવિ વિરચિતં
યાદવાદ્રિયોગારૂઢનરસિંહસુપ્રભાતં   સમ્પૂર્ણમ્ ।

। શુભમસ્તુ ।
શ્રીયોગારૂઢનરસિંહાય   પરબ્રહ્મણે નમઃ ।

